ՀՀ ՆԱԽԱԳԱՀ ՍԵՐԺ ՍԱՐԳՍՅԱՆԻ ՈւՂԵՐՁԸ ԳԻՏԱԺՈՂՈՎԻՆ

Ողջունում եմ «1946-1948 թվականների հայրենադարձությունը եւ դրա դասերը. հայրենադարձության հիմնախնդիրն այսօր» գիտաժողովի կազմակերպիչներին, մասնակիցներին եւ հյուրերին:


1946-1948 թվականների հայրենադարձությունը բարդ ու բազմաշերտ մի երեւույթ էր, որի ազդեցությունները դեռեւս կարոտ են խոր եւ համակողմանի ուսումնասիրության: Զանգվածային հայրենադարձության բոլոր հետեւանքները չէ, որ մինչեւ այսօր հանրայնորեն գիտակցված են: Այս առումով, նման գիտաժողովներն ունեն հասարակական-քաղաքական կարեւորություն եւ հրատապություն, հատկապես հիմա, երբ հայրենաբնակ եւ աշխարհասփյուռ հայությունը հարթում է համազգային միասնության ուղին: Ուրախ եմ, որ հայ գիտական-քաղաքական միտքն անդրադառնում է մեր պատմության կարեւորագույն այս դրվագին, որից, անշուշտ, դասեր ունենք քաղելու:

Քսաներորդ դարի երկրորդ կեսին հայերի զանգվածային հայրենադարձությունը աննախադեպ էր իր բնույթով, թափով ու հետեւանքներով: Բայց դա միանգամյա գործողություն չէր: Այն, թեեւ ավելի համեստ չափերով, շարունակվեց նաեւ հետագայում եւ շարունակվում է մինչեւ այսօր:


Մեր պետությունն ամեն կերպ նպաստելու է հայ ազգային ինքնության հաստատմանն ու պահպանմանը, ինչպես նաեւ հայրենադարձությանը: Նպաստելու է ոչ միայն հայերի ֆիզիկական վերադարձին պատմական հայրենիք, այլեւ աջակցելու է օտար ափերում ուծացման դեմ մեր քույրերի ու եղբայրների մղած ամենօրյա անհավասար պայքարին:
Հայրենադարձության համար բարենպաստ միջավայր ձեւավորելու գործում մենք դեռ բազմաթիվ անելիքներ ունենք: Նման գիտաժողովները, կարծում եմ, նաեւ կոչված են առաջարկներ մշակելու: Առաջարկներ, որոնք կօգնեն խուսափել նախկին սխալներից: 

Համայն հայության հայրենիքը միշտ սպասում է իր զավակներին, երբեք ուշ չէ, տուն վերադառնալ:


Գիտաժողովին մաղթում եմ արդյունավետ աշխատանք, մասնակիցներին` հաջողություններ իրենց հայրենանվեր գործունեության մեջ: 

